
Lida:  Welkam long yupela olgeta. Dispela yia 2021 Wol Prea De program em ol Kristen meri long 

Republic long Vanuatu í redim bilong yumi bihainim na lotu na prea. 

 Ol Kristen long Vanuatu í welkamim olgeta manmeri bilong olgeta hap long wol long kam na 

bung wantaim na prea. 

 Yumi statim Prea de lotu long Nem bilong Papa na bilong Pikinini na bilong Holi Spirit Itru. 

 

Lida: Vanuatu em wanpela liklik kantri istap long Saut Pacific Solwara. Em kisim Independence long 

yia 1980 long han bilong French na British gavman. Ol igivim nem Republic State bilong Vanuatu. 

Ol í hamamas long dispela tok (Motto) “In God we stand” “Long God yumi sanap” Dispela tok 

tasol isave strongim ol. Vanuatu igat blakpela na waitpela wesan long nambis bilong ol, ol igat 

planti rif istap long solwara, planti kala pis, naispela ol pisin, planti ol prut na kainkain ol nut long 

bus na dispela imekim olgeta ailan bilong Vanuatu í olsem paradais. Vanuatu igat planti hevi 

bilong em yet tu. Hevi olsem bikpela win isave kirap cyclone, tsunamis, guria na volkano isave 

pairap na wara isave tait na save bagarapim na givim hevi long ol manmeri na ples bilong ol tu. 

 Wanwan ailan na ples ol igat chief na ol igat stail na rot bilong lukautim ol yet. Ol igat god bilong 

ol yet na tok ples bilong ol wanwan long wanem ailan ol ikam long en. Wanwan ples igat kibung 

haus na ol isave kam bung na stretim ol hevi o toktok sampela tok long lukautim ol yet. 

 

SINGAUT LONG LOTU 

Lida: Gutnius riding bilong dispela lotu emi kam long las hap bilong toktok Jisas iautim antap long 

Maunten long Matyu sapta 7. Jisas itok olsem, orait man í harim tok bilong mi na bihainim emi 

olsem wanpela man igat gutpela tingting na em í wokim haus bilong em antap long ples ston na 

ino wesan.  

Buk Song 127 itok olsem; Sapos Bikpela ino wokim haus, ol kamda iwok nating. Sapos Bikpela 

ino lukautim wanpela taun orait ol wasman iwas nating. 

Olgeta: Amamas long olgeta lain husait ibilip long man iwokim haus, em Bikpela yet. Larim mipela í 

wanpela bilong ol dispela lain. Itru. 

 

PREA BILONG TOK TENKYU 

Lida: God, mipela í tenkyu long yu long olgeta bikpela wok yu bin mekim long helpim mipela. Holi, holi 

holi God bilong heven na graun, olgeta istap long en yu yet iwokim. Yu stap bifo, nau na bihain 

tu inogat pinis bilong yu. 

Olgeta: God bilong sori na marimari long yu tasol mipela ol manmeri bilong Vanuatu istap, olsem na 

mipela í litimapim nem bilong yu. 

Meri 1: Tenk yu long bung wantaim na fellowship mipela igat namel long ol meri bilong Vanuatu na 

wantaim ol arapela susa na brata long olgeta hap bilong wol. 

Meri 2: Tenk yu long givim mipela strong na save long lukautim ol gutpela na naispela ol samting 

(resources) bilong kantri bilong mipela. 

Meri 3: Tenk yu long gutpela graun, klinpela win, gutpela san lait, blupela na klinpela solwara na wara na 

klinpela environment bilong ol Vanuatu Island (planti ailan). 

Meri 4: Tenk yu long ol planti pisin isave mekim naispela nois, kainkain pis long solwara na wara. Tenk yu 

long ol naispela wara isave kalap isave tokaut long biknem na glori bilong yu. 

Meri 5: Tenk yu long ol liklik pikinini isave mekim nois na singsing, pilai, lap na singaut na tu ol yangpela 

na ol lapun isave prea na tokaut long yu save laikim ol na ol ilitimapim nem bilong yu na amamas 

long gutpela bilong yu long laip bilong ol. 

Olgeta: Biknem, glori na honor igo long God wanpela tasol. God bilong laip harim na kisim ol tenk yu 

bilong mipela. 

Song: Bilong Litimapim Nem 

 

STORI BILONG OL MERI BILONG VANUATU 

Lida: Yumi harim stori bilong sampela meri long Vanuatu hau God isave lukautim na givim stia na 

strong long ol isave na mekim ol samting long lukautimm ol yet. 

Rhetoh:Nem bilong mi em Rhetoh. Mipela eitpela olgeta long famili na mi em namba 2 pikinini. Mi 

pinisim gred 6, inogat moni olsem na mi no pinisim skul bilong mi. Tasol papa bilong mi em baim 

skul fi bilong brata em namba 1 na em man olsem na em pinisim education bilong em. Mi meri 

olsem na ol ino helpim mi tumas. Wanpela de mi harim olsem igat samap klas ikamap long 

komuniti senta. Olsem na mi go applai na ol acceptim mi tasol papa itok inogat moni long baim 

skul fi bilong mi. Dispela igivim mi bikpela bel hevi tru. Olsem na mi painim rot bai mi go we, na 

mi go long sios long lainim ol samting. Mi joinim yut grup na kisim baibel stadi na mekim arapela 

samting wantaim ol. Bihain mi go wantaim ol meri grup na long dispela grup mi lainim ol arapela 

samting long wok long han na mi lainim planti samting moa. Wantaim dispela bel kirap na bilip 

long God, mi painim rot long lainim mi yet long kisim save long sampela skills na mekim ol 

samting na salim long mama’s maket. Dispela ples em ol meri igat liklik education olsem mi isave 

igo na salim ol samting ol yet imekim na salim na kisim moni long lukautim ol yet na famili bilong 

ol. Mi save litimapim nem bilong God long olgeta blessing bilong laip, family bilong mi na save, 

strong bilong kamapim kaikai bilong save mi kisim long lukautim sindaun bilong mi. 

Lida: Long Vanuatu igat planti ailan, sampela igat ol manmeri istap long en. Olsem na ol pikinini long 

ples igo long skul í longwe na ihat tumas. Sampela pikinini isave lusim ples, famili taim ol í liklik 

yet na igo slip long skul na skul. Gavman ino strong tumas long olgeta imas igo long skul. Ol 

ibihainim system bilong French or English. Long ples (rural area) ol igat tokples bilong ol na 

yusim Bislama. 

 Wankain namba bilong boi n girl long igo long skul em ino strong tumas nau tasol ol iwok long 

dispela system istap. 



3 
 

Mothy: Nem bilong mi em Mothy. Mi na liklik brata bilong mi, mitupela ikam long bruk famili. Mama 

bilong mitupela ilusim mitupela na igo maritim narapela man na lusim mitupela wantaim ol 

tumbuna bilong mitupela. Taim papa bilong mitupela imarititm narapela meri em kisim mipela 

igo stap wantaim ol. Pastaim mipela istap gut na bihain nupela mama igat ol pikinini bilong 

tupela yet pasin bilong em isenis na stat long mekim nogut long mitupela. Mipela pikinini iplanti 

na nogat inap space long haus na tupela ino inap long lukautim mipela olgeta. Olsem na mi mas 

painim ples na kaikai long street na slip autsait long wanpela liklik giaman haus. Mi save yusim 

kopra bag olsem blanket long karamapim mi yet long kol. 

 Wanpela taim mi bungim sampela Kristen na ol itokim mi olsem God ilaikim mi. Mi no klia tumas 

long as bilong dispela tok long wanem mi stap insait long pen na hevi bilong laip, tasol mi skelim 

dispela tok gen na tingim olsem ol famili bilong mi ino laikim mi tasol God yet bai lukautim na 

laikim mi insait long hevi mi go long en. Dispela istongim bilip bilong mi.God tasol emi strong, 

stia bilong laip bilong mi na save inapim mi wantaim olgeta gutpela samting. 

 Mi prea long ol manmeri na ol pikinini husait istap long street na lukautim ol yet. Na o liken save 

olsem God isave laikim ol na tu ol lain husait í painim ol haus nap les bilong lukautim ol kain 

pikinini olsem. 

Lida: Populesen bilong Vanuatu emi antap tru long Pacific region. Malnutrition emi bikpela hevi long 

ol ples na long taun tu. Ol manmeri isave wokim na planim planti kaikai long gaden na tu kantri I 

kisim kaikai long autsait ikam tasol dispela hevi emi bikpela tru. 

Jacklynda: Nem bilong mi em Jacklynda. Mi kam long ples longwe long siti. Taim mi liklik meri mi driman 

long wok long tourism section long Port Vila. Olsem na taim mi kamap bikpela meri mi go long 

Port Vila long painim wok long tourism, tasol mi nogat dispela kain trening long painim wok mi 

bin driman long em bipo. Mi nogat famili o wan pisin long istap wantaim ol. Olsem na mi stap 

autsait long siti long ol settlement wantaim ol arapela lain. Mi nogat moni long baim 

accommodation o baim kaikai o igo bek long ples bilong mi. Mi save nau dispela em ino plen 

bilong God long laip bilong mi, tasol mi ino save bai mi mekim wanem nau.  

Tasol mi prea long God olsem ol gutpela samting iken kamap long ol ples bilong mipela wanwan 

long Vanuatu Island na ol yangpela ino ken raun na painim gutpela sindaun na wok. Mi bilip 

olsem God bai helpim ol yangpela manmeri bilong Vanautu wanpela taim ol bai gro na kamapim 

gutpela sindaun long kantri bilong ol. 

Lida: Planti manmeri long ples (rural) lain 75% ol inogat wok olsem na ol yangpela manmeri isave 

painim ples we igat planti moni na ol isave go long en. Ol ino gat bikpela education na nogat 

arapela skills trening tasol ol ikam long painim wok long siti. Bikpela namba bilong ol yangpela 

inogat wok (unemployed) olsem na ol lukim olsem ol inogat future bilong ol. Dispela em bikpela 

hevi bilong kantri. Ol lida imas igat plen, polisi na progrems long sapotim ol lain long ples bilong 

ol we yangpela manmeri istap long komuniti bilong ol na skul na kisim trening na bihain ol iken 

igo long taun na siti lo painim wok. 

SONG:  

HARIM TOK BILONG GOD 

Lida: Yumi harim tok bilong God long gutnius Matyu iraitim long Sapta 7:24 – 27 

BIBLE RIDING: Matyu 7:24 -27 

 

AUTIM TOK: 

 

OFA: Ol song 

 

PREA BILONG OFA 

Lida: God bilong marimari, mipela lotu na tenk yu long yu long olgeta blessing yu save givim long 

mipela. Mipela givim moni na taim bilong mipela long sharim wantaim ol lain long Vanuatu na 

arapela hap long wol husait ol istap long hevi na need bilong ol. 

SONG: 

 

PREA BILONG AUTIM SIN NA MEKIM WOK 

Lida: Sapos yumi autim sin bilong yumi, orait God bai imekim olsem em ibin tok. Em bai mekim 

stretpela pasin na lusim sin bilong yumi. Na em bai irausim olgeta pasin nogut istap long yumi na 

mekim yumi ikamap kiln (1 Jon 1:9). 

 God Papa yu istap long heven mipela sanap long ai bilong yu na autim ol nogut na sin bilong 

mipela. Mipela save harim tok bilong yu tasol ino save bihainim. Sampela taim ol pasin mipela 

inap mekim em mipela ino save mekim. 

Olgeta: God bilong sori na marimari lusim sin bilong mipela. 

Meri 1: Mipela save bungim kainkain hevi na challenge insait long haus, famili na nation. Mipela traim 

long pas long Jisas Bikpela bilong mipela tasol planti taim mipela ipundaun. Helpim mipela long 

mekim gutpela na stretpela pasin oltaim. Mipela iredi long senis. 

Olgeta: God bilong sori na marimari lusim sin bilong mipela. 

Meri 2: God yu yet iwokim olgeta samting long heven na graun. Mipela ino gutpela manmeri mipela, 

mipela save bagarapim samting yu wokim, tromoi ol plastic na kainkain rabis long graun, tromoi 

pipia long solwara na wara na bagarapim ples bilong ol pis na ol arapela isave stap long en. Na 

nupela bai ikamap long en. Mipela iredi long kamap gutpela wasman na meri long lukautim 

environment bilong mipela. 

Olgeta: God, bilong sori na marimari lusim sin bilong mipela. 

PREA BILONG VANUATU NA LONG WOL 

Lida: Yumi bung wantaim Vanuatu na Wol na mekim prea. 

Meri 3: Mipela kam long yu na prea long yu long givim mipela gutpela save na tingting. Na lainim mipela 

long save long tok tru. Lukautim na stiaim mipela long mekim gutpela na stretpela pasin long ai 

bilong yu. God yu save istap oltaim, yu tasol isave strongim mipela ol Vanuatu. Mipela í askim yu 

long givim mipela bel isi long istap bilong mipela long kantri na insait long famili bilong mipela 

tu. Na tu mipela iputim ol lida na manmeri bilong Vanuatu na long ol arapela hap wol long 

holipela han bilong yu. 

Olgeta: Bungim mipela insait long gutpela save bilong yu. 

Meri 4: Mipela ino istap poroman wantaim arapela, olsem polis, gavman na arapela tu. Givim strong 

long ol lida meri bilong mipela, kirapim ol long sanap strong na tokaut long pen na hevi ol meri 

isave karim igo long gavman bilong mipela, olsem bipo mipela isave mekim long haus kibung 

long ples bilong mipela wanwan. 

Olgeta: Bungim mipela long stretpela pasin bilong yu. 

Meri 5: Helpim mipela long istap poroman na bung wantaim arapela ethnic grup na kalsa. 

Olgeta: Bungim mipela olgeta long pasin bilong laikim na istap bel isis wantaim arapela. 

Meri 1: Mipela iprea long ol komuniti na nation bilong mipela. We ol ino kisim gutpela helpim o sevis ol 

inap kisim long han bilong gavman. Na helpim ol lain istap bagarap long kainkain pasin nogut. 

Olgeta: God igat olgeta strong, lukautim ol komunit bilong mipela. Na givim gutpela na stretpela tingting 

long ol lain istap long kainkain pasin nogut ol imekim na mekim gutpela pasin tasol. 

Meri 2: Lukautim na banisim ol ples natural disasta isave kamap long ol. Mipela itingim ni-Vanuatu 

bikpela win Harold ibin bagarapim long yia 2020 na ol manmeri istap bagarap. Na bus paia I 

bagarapim Australia. Na tu tingim ol kantri í painim bikpela hevi long COVID-19. Helpim ol 

manmeri husait I hatwok long givim helpim long ol. 

 Wanpela meri iken prea long ol lain husait bai raitim prea de program bilong yia 2022. Ol meri 

long England, Wales na Northern Ireland na het tok ikam long Jeremaia 29 “Mi tingim pinis ol 

samting mi laik mekim bilong helpim yupela”. 

Olgeta: Bungim mipela olgeta long pasin bilong sori na laikim. Itru. 

Bungim maus wantaim long prea bilong Bikpela. 

 

Papa bilong mipela yu istap …………. 

Blesing: 

Lida: Miplela welkamim Bikpela God long istap namel na insait long miplela. Miplea prea long emi 

lukautim, stiaim, banisim na lidim, stretim na bungim mipela olgeta insait long kantri bilong 

mipela wanwan.  

Taim yu go aut tingim tok Jisas imekim. Orait man iharim dispela tok bilong mi na I bihainim, em 

iolsem wanpela man igat gutpela tingting, na emi wokim haus bilong en antap long ples igat 

ston. Win, ren,tait na wara ikamap tasol haus ino pundaun. Wokim haus bilong yu antap long 

Jisas tasol. 

Olgeta: Jisas emi strongpela pos bilong yumi. Bikpela bai blesim yumi taim yumi bihainim em. Jisas, em 

yet í rot tru na pasin itru na laip. 

Lida: O Bikpela God, yu itru na strong olgeta. Putim han antap long mipela. Na mipela igo bek 

wantaim blessing.  

 Itru.  

Song: 

